ՆԱԽԱԳԻԾ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
Օ Ր Ե Ն Ք Ը
«ՇԱՀՈՒՄՈՎ ԽԱՂԵՐԻ ԵՎ ԽԱՂԱՏՆԵՐԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԵՎ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ
Հոդված 1. «Շահումով խաղերի և խաղատների մասին» Հայաստանի Հանրապետության 2003 թվականի դեկտեմբերի 13-ի ՀՕ-1-Ն օրենքի (այսուհետ՝ օրենք) 6-րդ հոդվածի 2-րդ մասը լրացնել «ժդ» կետով՝  հետևյալ բովանդակությամբ`

 «ժդ) իրավախախտումների կանխարգելման և դրանց բացահայտման նպատակով ապահովում է խաղասրահը, խաղասրահի մուտքերը, ելքերը անընդմեջ և բարձր որակի (HD) տեսաձայնագրություն իրականացնող սարքերով՝ մթության մեջ նկարահանելու և տեսաձայնագրությունն առնվազն 10 օր պահպանելու հնարավորությամբ:  Տեսաձայնագրող սարքը խաղասրահի դրսի կողմից պետք է տեղադրված լինի այնպես, որ հնարավորություն տա նկարահանելու և հետևելու խաղասրահի (դրսի կողմից) մուտքի մոտ կատարվող գործողություններին: Խաղասրահի տեսաձայնագրող սարքը պետք է տեղադրված լինի այնպես, որ հնարավորություն տա նկարահանելու և հետևելու խաղասրահում կատարվող գործողություններին: Խաղասրահի մուտքի դռան երկու կողմից պետք է փակցված լինեն «Խաղասրահի տարածքը և դրա շրջակայքը տեսագրվում են» բովանդակությամբ հայտարարություններ: Տեսաձայնագրությունները կարող են օգտագործվել Հայաստանի Հանրապետության քրեական դատավարության օրենսգրքով սահմանված դեպքերում և կարգով, ինչպես նաև լիազոր մարմնի կողմից օրենքով սահմանված դեպքերում և կարգով իրականացվող ստուգումների ժամանակ:»: 
Հոդված 2. Օրենքի 12-րդ հոդվածի 3-րդ մասի «բ» կետում ««գ» կամ «թ»» տառերը փոխարինել ««գ», «թ» կամ «ժդ»» տառերով:
Հոդված 3. Uույն օրենքն ուժի մեջ է մտնում պաշտոնական հրապարակումից 6 ամիս հետո:
ՏԵՂԵԿԱՆՔ - ՀԻՄՆԱՎՈՐՈՒՄ
«Շահումով խաղերի և խաղատների մասին» Հայաստանի Հանրապետության օրենքում լրացում և փոփոխություն կատարելու մասին» ՀՀ օրենքի ընդունման վերաբերյալ
1. Ընթացիկ իրավիճակը և իրավական ակտի ընդունման անհրաժեշտությունը.
 «Շահումով խաղերի և խաղատների մասին» Հայաստանի Հանրապետության օրենքում լրացում և փոփոխություն կատարելու մասին» ՀՀ օրենքի նախագծի ընդունման անհրաժեշտությունը պայմանավորված է Հայաստանի Հանրապետությունում օպերատիվ իրավիճակի կայունացմամբ, հանցագործությունների կանխարգելմամբ և բխում է ՀՀ կառավարության 2013 թվականի փետրվարի 7-ի թիվ 109-Ն որոշմամբ հաստատված ՀՀ ոստիկանության գործունեության ոլորտում բարեփոխումների 2012-2014թթ բարեփոխումների ծրագրի ժամանակացույցի 12.4-րդ կետի պահանջներից:
2. Առաջարկվող կարգավորման բնույթը.
Հաշվի առնելով խաղային բիզնեսի բնագավառում կատարվող բազմաթիվ խախտումներն ու հանցագործությունները՝ իրավապահ մարմինների առջև դրված կարևոր խնդիրներից են խաղատներում հնարավորինս կանխել իրավախախտումներն ու դրանց հետագա զարգացումը:  Այդ նպատակով խաղային բիզնեսի բնականոն գործունեությունը ապահովելու համար անհրաժեշտ է հանցավորության դեմ պայքարում տնտեսավարող սուբյեկտների հետ համագործակցելով համապատասխան տեսաձայնագրող սարքերի մջոցով հնարավորություն ստեղծել ՀՀ ոստիկանության համար իրավախախտումների դեպքում դրանց արագ արձագանքման և բացահայտման համար: 
3. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ ոստիկանության իրավաբանական վարչության կողմից:

4. Ակնկալվող արդյունքը
Նախագծի ընդունման արդյունքում կամրապնդվի ՀՀ ոստիկանության փոխհամագործակցությունը տնտեսվարող սուբյեկտների հետ, ինչն էլ կնպաստի հանցագործությունների կանխարգելմանը, դրանց արագ արձագանքմանն ու բացահայտմանը: 

ՀՀ ՈՍՏԻԿԱՆՈՒԹՅՈՒՆ
ՏԵՂԵԿԱՆՔ
«Շահումով խաղերի և խաղատների մասին» Հայաստանի Հանրապետության օրենքում լրացում և փոփոխություն կատարելու մասին» ՀՀ օրենքի ընդունման կապակցությամբ  այլ իրավական ակտերում փոփոխություններ և  լրացումներ կատարելու անհրաժեշտության մասին
«Շահումով խաղերի և խաղատների մասին» Հայաստանի Հանրապետության օրենքում լրացում  և փոփխություն կատարելու մասին»  ՀՀ օրենքի ընդունմամբ այլ իրավական ակտերում փոփոխություններ և  լրացումներ կատարելու անհրաժեշտություն չի առաջանա:
ՀՀ ՈՍՏԻԿԱՆՈՒԹՅՈՒՆ
ՏԵՂԵԿԱՆՔ
«Շահումով խաղերի և խաղատների մասին» Հայաստանի Հանրապետության օրենքում լրացում  և փոփոխություն կատարելու մասին» ՀՀ օրենքի ընդունման կապակցությամբ  Հայաստանի Հանրապետության պետական բյուջեում ծախսերի և եկամուտների էական ավելացման կամ նվազեցման մասին
«Շահումով խաղերի և խաղատների մասին» Հայաստանի Հանրապետության օրենքում լրացում և փոփոխություն կատարելու մասին»  ՀՀ օրենքի նախագծի ընդունման կապակցությամբ պետական բյուջեում ծախսերի և եկամուտների էական ավելացման կամ նվազեցում չի նախատեսում:
ՀՀ ՈՍՏԻԿԱՆՈՒԹՅՈՒՆ
